
 

 

 

GRATULATUR CYCNO CANULEIUS 

RARA avis in medicis caput et mirabile Cycnus 

     Rem Canuleianam tangere callet acu. 

Aeger ab antiquo Canuleius abibat in Orcum 

     Cernuus, instanti tota per ossa malo. 

Calce tenus lassa, lassa de fronte dolebat, 

     Cum cerebro poenas ilia lassa dabant. 

Ima flagelliferae liquerunt Tartara Dirae, 

     Felle cor immeritum perdideruntque metu. 

Emicuit Cycnus—non gratior alter Hygeiae 

     Irriguos fontes velificavit olor— 

Emicuit Cycnus cinchoniger; haustus ad horas 

     Sumendus proprias, emicuere trochi. 

Emicuit Cycnus, cerebro Pax alta potitur, 

     Mandato parent ilia victa Magi. 

Emicuit Cycnus, priscam petit ilicet sedem 

     Tisiphone, Stygios Poena Dolorque lares. 

Vivas Cycne diu! quam tu mihi, docte, dedisti 

     Per soles faustos sit tibi dia Salus! 
 

 

 


